
348 hitz

Euskara erabili nahi izatearen salneurria 

ADMINISTRAZIOEN EKINBIDEAK. Euskal Herrian diren administrazio guztiek jaso dituzte euskal hiztunen kexak; sarritan gaztelaniaz hitz egitera behartu dituzte.

 e.u. - GASTEIZ 

Euskara erabili nahi izatea garesti ordaintzen dela nabarmendu zuten atzo Behatokiko arduradunek. Honako hauek herritarrek zenbait administrazioren aurrean ordaindu behar izan duten prezioaren adibide adierazgarri batzuk baino ez dira. Behatokiak aurkeztutako txostenean jasota daude. 

ESPAINIAKO GOBERNUA 

Espetxe Zuzendaritza: Huelvako kartzelan preso bati zazpi asteburuko isolamendu-zigorra jarri zioten etxera egindako telefono deian hiru urteko alabari hitz batzuk euskaraz egiteagatik. 

EUSKO JAURLARITZA 

Herrizaingo Saila: Ertzaintzak Donostian atxilotu zuen herritar bat bortizki kolpatu eta iraindu zuten Ertzaintzaren Antiguako polizia etxean, ertzain bati euskaraz erantzuteagatik. 

Etxebizitza eta Gizarte Gaietako Saila: Eusko Jaurlaritzako Etxebizitza eta Gizarte Gaietako Sailak gutun bat bidali zion herritar bati, babes ofizialeko etxebizitzen inguruan egiten ari ziren ikerketa baten berri emateko. Bertan telefono zenbaki batera deitzeko eskatzen zioten. Deitu zuenean Ikertalde enpresako langile batekin jarri zuten harremanetan. Herritarra euskaraz zuzendu zitzaion, eta langileak gaztelaniaz hitz egiteko eskatu zion; enpresa horretan langile euskaldunik ez zegoela jakinarazi zion, modu zakarrean, antza denez. Eskubide urraketa honen berri emateko Lurralde Ordezkaritzara deitu zuenean esan zioten erreklamazioa idatziz egiteko eta babes ofizialeko etxebizitza horretan bizi zela erakusten zuen zerbait bidaltzeko, bestela espedientea irekiko ziotela. 

Justizia, Lan eta Gizarte Segurantza Saila: Tolosako Epaitegiko instrukzioko 3. epaitegiko langile batek zakar erantzun zion herritar bati euskaraz mintzatzeagatik. 

JUSTIZIA 

Espainiako Botere Judizialaren Kontseilu Nagusia: Herritar bati ez zitzaion bermatu epaiketa zuzenean euskaraz izateko eskubidea. Eta jakinarazpenak gaztelania hutsean igorri izana ez zuen eskubide urraketa gisa hartu epaileak. 

Doako Laguntza Juridikoaren Batzordea: Herritar batek abokatu euskalduna eskatu zuen bere defentsarako Doako Laguntza Juridikoaren Batzordearen aurrean. Ez zioten abokatu euskalduna eskaini, eta euskaraz aurkeztu zituen idazkiak itzuli egin behar izan zituen abokatuak ez zituelako ulertzen. 

CORREOS 

Lizarrako posta bulegoa: Lizarrako postetxean (Nafarroa) erreklamazio bat jartzera joan zen herritar bat, eta euskaraz idatzi zuen erreklamazioa. Correoseko langileak ez zuen erreklamazioa hartu nahi izan eta agiria gaztelaniaz idaztera behartu zuen.Frantziako Gobernua 

Frantziako Justizia Ministerioa: Euskal Herriko hainbat herritarren aurkako epaiketan Hegoaldekoek euskaraz deklaratu ahal izan zuten. Iparraldekoek, aldiz, ez: frantsesez egitera behartu zituen epaileak. 

